 КЫРГЫЗ РЕСПУБЛИКАСЫНЫН БИЛИМ БЕРҮҮ ЖАНА 
ИЛИМ МИНИСТРЛИГИ

КЫРГЫЗ БИЛИМ БЕРҮҮ АКАДЕМИЯСЫ

И. АРАБАЕВ АТЫНДАГЫ КЫРГЫЗ МАМЛЕКЕТТИК УНИВЕРСИТЕТИ

Д13.13.007 диссертациялык кеңеши

                                                                    Кол жазма укугунда

УДК: 372.851(575.2) (043.3)
Жунусакунова Айжаркын данияровна
негизги мектепте МАтематиканы компьютердик адаптивдүү тестти колдонуП окутууНУН дидактикалык негиздери
13.00.02 – окутуунун жана тарбиялоонун теориясы менен методикасы 
(математика) 

Педагогика илимдеринин кандидаты окумуштуулук даражасын

 изденип алуу үчүн жазылган диссертациянын 

АВТОРЕФЕРАТЫ
Бишкек – 2015

Диссертациялык иш С.Нааматов атындагы Нарын мамлекеттик университетинин физика-математикалык билим берүү кафедрасында аткарылды

Илимий жетекчи:
педагогика илимдеринин доктору, профессор


Калдыбаев Салидин Кадыркулович

Расмий оппоненттер:
педагогика илимдеринин доктору, профессор,


Россия билим берүү академиясынын академиги


Абылкасымова Алма Есимбековна

педагогика илимдеринин кандидаты, доцент

Аликова Аида Мамырбаевна
Жетектөөчү мекеме:
К.Тыныстанов атындагы Ысык-Көл мамлекеттик 
университетинин математика жана информатиканы окутуунун методикасы жана педагогика жана психология кафедралары. 
Дареги: 722360, Каракол шаары,                          Ю. Абдрахманов көчөсү, 103.
Диссертациялык иш 2015-жылдын 15-майында саат 13:00дө Кыргыз билим берүү академиясынын жана И.Арабаев атындагы Кыргыз мамлекеттик университетинин алдындагы педагогика илимдеринин доктору (кандидаты) окумуштуулук даражасын ыйгаруу боюнча уюштурулган Д.13.13.007 диссертациялык кеңешинин жыйынында корголот.

Дареги: 720040, Бишкек шаары, Эркиндик гүлбагы, 25.

Диссертация менен Кыргыз билим берүү академиясынын Илимий китепканасынан таанышууга болот.

Автореферат 2015-жылдын 14-апрелинде таркатылды.

Диссертациялык кеңештин 

окумуштуу катчысы, педагогика

илимдеринин кандидаты, доцент                                       Омурбаева Д.К.


ИЗИЛДӨӨНҮН ЖАЛПЫ МҮНӨЗДӨМӨСҮ

Изилдөөнүн актуалдуулугу. Коомдун бардык тармактарында болуп жаткан ааламдашуу билим берүү процессине дагы өз таасирин тийгизүүдө. Анын негизинде көптөгөн өлкөлөр билим берүү системасында калыптанып калган мамилелерди кайра карап чыгууга мажбур болууда. Ушул сыяктуу процесстер биздин республикабызда да жүрүүдө. Билим берүү системасын реформалоо багытында 2009-жылы Кыргыз Республикасынын орто билим берүүсүнүн алкактык улуттук куррикулуму, 2012-жылы Кыргыз Республикасында билим берүүнү 2020-жылга чейин өнүктүрүүнүн Концепциясы жана Стратегиясы, 2014-жылы Кыргыз Республикасынын жалпы орто билим берүүсүнүн мамлекеттик стандарты кабыл алынды. Документтер билим берүүнүн натыйжага багыт алышын шарттап, эмгек рыногунун талабына ылайык келе турган адистерди даярдоо үчүн окутуу процессине өзгөртүүлөрдү киргизүү зарылдыгын белгилешет. 

Азыркы учурда математикалык билим берүүнүн ролу жогору деп айтууга болот. Жогорку окуу жайына өтүү сыноолорунда математикалык даярдыктын бааланып жатышы эмгек рыногунда математикалык билимге ээ болуунун маанилүү экендигин айгинелеп турат. Бул математиканы окутуу процессине жаңы талаптарды коюу, математикалык билимдерди баалоонун жаңы каражаттарын пайдалануу зарыл экендигин да шарттайт. Мектепте математиканы окутуунун проблемалары боюнча кыргыз окумуштуулары И.Б.Бекбоев, А.А.Абдиев, А.А.Акматкулов, Ш.А.Алиев, Дж.У.Байсалов, Б.К.Келдибаев, М.Н.Назаров, К.М.Төрөгелдиева ж.б., чет элдик окумуштуулардан А.Е.Абылкасымова, В.А.Гусев, Ю.М.Колягин, В.И.Мишин ж.б. негиздүү салым кошушкан. Кыргыз Республикасында окуучунун окуу жетишкендиктерин баалоо маселелерине М.М.Бекежановдун, С.И.Иптаровдун, С.К.Калдыбаевдин, А.М.Мамытовдун, Ж.М.Рыскулованын, Т.М.Сияевдин, Р.Х.Шакировдун ж.б. эмгектери арналган.

Билимди баалоонун прогрессивдүү формаларынын бири болуп педагогикалык тестирлөө эсептелет. Педагогикалык тестирлөөнүн теориялык жана методологиялык негиздерин иштеп чыгуу боюнча чет элдик окумуштуулар B.C.Аванесов, Б.Гронлунд, В.М.Кадневский, А.Н.Майоров, М.Б.Челышкова, R. Hambelton, F. Lord, D. Weiss ж.б. зор салым кошушкан. Бул проблема боюнча изилдөө жүргүзүп жаткан кыргыз окумуштууларынын ичинен А.А.Абдиевдин, З.Э.Жамакееванын, И.П.Валькованын жана С.К.Калдыбаевдин эмгектерин атоого болот.

Акыркы жылдарда маалыматтык технологиянын билим берүү системасына жайылтылышынын негизинде табигый-математикалык предметтер боюнча компьютердик программаларды түзүү жана колдонуу маселеси күч алды. Бул багытта кыргыз окумуштуулары Д.М.Ажыбаев М.М.Бекежанов, Ж.Р.Жаналиева, А.Д.Ибраев, М.У.Касымалиев, Н.К.Кайдиева, У.Э.Мамбетакунов, Т.Р.Орускулов, П.С.Панков, Г.Д.Панкова ж.б. үзүрлүү эмгектенүүдө. Бул проблеманы изилдөөнүн контекстинде компьютердик адаптивдүү тестирлөөнү түзүү жана окутуу процессинде колдонуу маселеси көтөрүлүп чыкты. Бирок, компьютердик адаптивдүү тестирлөөнү теориялык жактан иликтөө жана аны Кыргызстандын билим берүү системасында колдонуу, анын ичинде математика предметин окутууда колдонуу боюнча изилдөөлөр жүргүзүлгөн эмес жана практикалык тажрыйбалар жетишсиз. 

Ошентип, азыркы учурда бул маселенин тегерегинде төмөнкүдөй карама-каршылыктар орун алганын баамдоого болот:

·  билим берүүнүн окутуунун натыйжага багытталышы окутуу процессинде натыйжаны көзөмөлгө алып турууну шарттайт, бирок математиканы окутууда бул үчүн тиешелүү механизмдер иштелип чыккан эмес; 
·  математиканы окутууга коюлуп жаткан жаңы талаптарга ылайык, баалоо ишмердүүлүгүн өнүктүрүү зарыл, бирок баалоонун салттуу методдорун жана каражаттарын колдонуу менен бул маселени чечүүгө мүмкүн эмес.
Аталган карама каршылыктарды талдоо жана аларды жоюу аракети бизди «Негизги мектепте математиканы компьютердик адаптивдүү тестти колдонуп окутуунун дидактикалык негиздери» аттуу теманы тандап алууга мүмкүндүк берди.

Диссертациянын темасы менен илимий-изилдөө иштеринин байланышы: Изилдөөнүн темасы С.Нааматов атындагы НМУнун педагогикалык баалоого багытталган илимий иштеринин планына кирет.
Изилдөөнүн максаты. Орто мектептин IX классынын окуучуларынын математикалык окуу жетишкендиктерин компьютердик адаптивдүү тестти колдонуу аркылуу баалоонун дидактикалык негиздерин иштеп чыгуу жана анын эффективдүүлүгүн илимий эксперименталдык түрдө аныктоо. 

Изилдөөнүн милдеттери:

1.
Негизги мектепте математиканы окутуунун өзгөчөлүктөрүн аныктоо.

2.
Окуучулардын математикалык окуу жетишкендиктерин баалоо проблемаларынын абалына талдоо жүргүзүү.

3.
Окуучулардын математика боюнча окуу жетишкендиктерин компьютердик адаптивдүү тесттин негизинде баалоонун мүмкүнчүлүктөрүн иликтөө.

4.
Компьютердик адаптивдүү тесттин базасын жана программалык жабдылышын түзүүнүн технологиясын иштеп чыгуу.

5.
IX класстын Алгебра предметин окутууда компьютердик адаптивдүү тестти колдонуунун эффективдүүлүгүн эксперименталдык түрдө текшерүү.
Изилдөөнүн илимий жаңылыгы: 

· негизги мектепте математиканы окутуу процессинин структурасы

такталды;

· математиканы окутууда окуучунун окуу жетишкендиктерин баалоонун механизми аныкталды;

· окуу процессинде компьютердик адаптивдүү тестирлөөнү уюштуруунун модели түзүлдү;

· компьютердик адаптивдүү тестти түзүүнүн этаптары иштелип чыкты.
Алынган натыйжалардын практикалык мааниси. Иштелип чыккан тапшырмалар жана программалык жабдылыш окутуу процессинде колдонууга ылайыктуу. Изилдөөнүн материалдары окуучунун окуу жетишкендиктерин баалоодо методикалык көрсөтмө болуп бере алат.

Коргоого коюлуучу жоболор:

1.
Окутууга компетенттүүлүк мамиле кылуу шартында математиканы окутуу процессинин структурасы төмөнкүчө мүнөздөлөт: 

· окутуунун максаты анын натыйжасы аркылуу коюлат;

· натыйжага жеткендиктин деңгээли алдын ала аныкталат;

· натыйжанын деңгээлин аныктоочу каражаттар түзүлүп алынат;

· окуу материалынын мазмуну даярдалат;

· окутуунун тиешелүү методдору, формалары жана каражаттары

аныкталып, окутуу процесси уюштурулат.

· окуу материалын өздөштүрүүдөгү окуучунун окуу 
жетишкендиктеринин деңгээли аныкталат.

2.
Негизги мектепте математиканы окутууда окуучунун окуу жетишкендиктерин баалоо төмөнкүдөй иш аракеттерди камтыйт:
· окуу материалы боюнча баалоонун критерийлери менен көрсөткүчтөрүн иштеп чыгуу;

· баалоонун каражаттарын (тапшырмаларды) иштеп чыгуу;
· көрсөткүчтөрдүн фактылык маанилерин тактоо (баалоо процесси);
· пландалган окутуунун натыйжасы менен көрсөткүчтүн фактылык маанисин салыштыруу (баа коюу, жыйынтыктоо).

3.
Компьютердик адаптивдүү тестирлөөдө тапшырманы тандоонун жана сунуштоонун алгоритми кайтарым байланыштын принцибине таянат. Мында эгерде сыналуучунун жообу туура болсо, кийинки бериле турган тапшырма бир аз татаал болот, ал эми туура эмес берилген жооп кийинки тапшырманын оңой болушун болжолдойт.

4.
Окуучулардын математикалык окуу жетишкендиктерин баалоо үчүн компьютердик адаптивдүү тестти түзүүдө төмөнкү этаптарды эске алуу зарыл:

· тестирлөөнүн максатын коюу, мазмунун аныктоо;

· тесттин спецификациясын түзүү (пландаштыруу);

· тесттик формадагы тапшырмаларды иштеп чыгуу;

· тапшырмаларды апробациялоо жана аларды коррекциялоо, 
компьютерге тесттик база катары жайгаштыруу.

Изилдөөчүнүн жеке салымы. Изденүүчү тарабынан компьютердик адаптивдүү тестирлөөнүн модели иштелип чыккан, IX класстын Алгебра предмети боюнча тесттик базаны түзүүнүн этаптары аркылуу деңгээлдүү тапшырмалар түзүлдү, компьютердик адаптивдүү тесттин программасы түзүлүп чыкты. 
Изилдөөнүн натыйжаларынын апробацияланышы. Изилдөөнүн жыйынтыктары «V педагогикалык окуулар» аттуу Эл аралык  илимий методикалык конференцияда (Ош, 2013), «Илим жана билимдин туруктуу өнүгүүсү» илимий практикалык конференциясында (Каракол, 2013), «Ааламдашуунун шарттарында Кыргызстандын региондорун туруктуу өнүктүрүү» аттуу Эл аралык конференцияда (Нарын, 2014) талкууланган. Илимий изилдөөнүн жыйынтыгы «Проблемы и перспективы развития образования» (Пермь, 2012), Актуальные вопросы современной педагогики (II)» (Уфа, 2012) деген конференцияларда, чет элдик басылмаларда (Украина, 2012) апробацияланган.

Эксперименттик иш Нарын шаарындагы №8 А.Буйлаш уулу атындагы, Тогуз-Торо районундагы Макмал, Ат-Башы районундагы Ой-Терскен, Нарын районунун Актан Тыныбек атындагы орто мектептерде өткөрүлдү.
Диссертациянын натыйжаларынын жарыяланышы. Изилдөөнүн багыты боюнча 18 макала жарык көрдү, анын ичинен 1 макала Украинада, 2 макала Россия Федерациясында жарыяланган.

Изилдөө ишинин структурасы жана көлөмү. Диссертация киришүүдөн, үч главадан, корутундудан, адабияттардын тизмегинен жана тиркемеден турат. Диссертацияда 16 таблица, 15 сүрөт камтылган. Иштин жалпы көлөмү – 149 бет. 

ИЗИЛДӨӨНҮН НЕГИЗГИ МАЗМУНУ

Диссертациянын биринчи бөлүмү «Математиканы окутууда компьютердик адаптивдүү тестти колдонуунун теориялык маселелери» деп аталып, изилдөөбүздүн биринчи жана экинчи милдеттерин чечүүгө арналды. Кыргыз Республикасындагы социалдык-экономикалык өзгөрүүлөр билим берүү системасы тууралуу мурдатан калыптанган түшүнүктөрдүн маңызын өзгөртүүгө дуушар кылды. Азыркы учурда билимди берүүдөн, окуучунун билимди өзү өздөштүрүүсүнө өтүүгө, окуучунун инсандык потенциалын өнүктүрүү үчүн шарттарды түзүүгө, б.а. компетенттүүлүк мамилени ишке ашырууга көбүрөөк маани берилүүдө. Демек, математика боюнча окуу материалын өздөштүрүүдө окуучунун өз алдынча иш-аракеттерине, өз алдынча билим алуусуна маани берүү зарыл.

Математиканын методдору башка окуу предметин окуп-үйрөнүүдө колдонулуп, жашоо турмушта кеңири пайдалануу мүмкүндүгүнө ээ. Ошол себептен билим берүү мекемелеринде математика окуу предметинин ролу жогору экендиги байкалат. Математикага окутуу окуучунун инсандык сапатын, чыгармачылыгын өнүктүрүүгө багытталган. 

Азыркы талапка ылайык, математикалык сабаттуу адис математикалык маданияттын, компетенттүүлүктүн негизин калыптандыруусу зарыл. Компетенттүүлүк адистин ой жүгүртүүсүнүн өнүгүшүнө жана тааныш эмес чөйрөдө өз алдынча багыт ала билүүсүнө түрткү болуп бере алат. Математикалык компетенттүүлүктүн эң негизги компоненттери болуп адистин математикалык билимдерди практикада колдоно алуусу, сынчыл ой жүгүртө алуусу, кырдаалды талдай билиши, көп варианттардын ичинен ылайыктуусун тандай алуу жөндөмү, өз көз карашын далилдей алуу билгичтиги эсептелет жана булар эмгек рыногунун бүгүнкү күндөгү талабы болуп олтурат. Демек, математикалык билим берүү түйүндүү компетенттүүлүктү калыптандыруусу менен бирге коомдун экономикалык жана социалдык-саясий деңгээлин аныктоочу негизги факторлорлоруна таасир тийгизе алат деп айтууга толук негиз бар. 

Биздин оюбузча, билим берүү системасында өз актуалдуулугун көрсөтүп жаткан компетенттүүлүк мамиле математиканы окутуу процессинин өзгөчө структурасын мүнөздөйт.
1. Окутуунун максатын анын натыйжасы аркылуу аныктоо.

2. Натыйжанын деңгээлин алдын ала даярдап алуу.

3. Натыйжанын деңгээлин аныктоочу каражаттарды түзүп алуу.

4. Натыйжаны алуу үчүн тиешелүү окуу материалынын мазмунун

аныктоо.

5. Натыйжаны алуу үчүн тиешелүү методдорду жана формаларды 
тандоо жана окутуу процессин уюштуруу.

6. Окутуу процессинин аягында каражаттарды колдонуу менен 
окуучунун окуу жетишкендиктеринин деңгээлин аныктоо.

Компетенттүүлүк мамиле окутуунун максатын анын натыйжасы аркылуу коюуну негизги маселе деп эсептейт. Бул учурда максат окутуу процесси аяктагандан кийин окуучу аткара ала турган аракеттерди мүнөздөйт. Албетте, бул аракеттер процесс аяктагандан кийин окуучуда байкала тургандай болушу зарыл. Ошондуктан, окутуунун натыйжасын аракеттердин тилине которуу эң маанилүү.

Окуучу ээ боло турган натыйжа алдын ала деңгээлдүү түрдө аныкталышы зарыл, бул математиканы окутуу процессинин уюштурулушун көзөмөлгө алып турууга шарт түзөт. Математика боюнча куррикулумда түйүндүү жана предметтик компетенттүүлүктүн элементтери берилип, алардын ар бири окуучунун аракеттери түрүндө чечмеленген жана аткарыла турган милдеттердин татаалдыгына жараша үч деңгээлге бөлүнгөн. Биринчи деңгээл окуучунун үлгү боюнча аткара турган билгичтиктери менен мүнөздөлөт (берилген алгоритм боюнча аракеттерди аткаруу). Экинчи деңгээл окуучунун өздөштүргөн алгоритмин башка абалда колдонуусун мүнөздөйт, мында окуучунун жөнөкөй курамдагы ишмердүүлүктү аткаруу жөндөмү белгиленет. Үчүнчү деңгээл татаал курамдагы ишмердүүлүктү шарттайт, мында окуучу бир нерсени өз алдынча куруп чыга алат жана аны негиздей алат.

Математикалык билимдерди текшерүүнүн каражаттары чыгармачыл, тесттик формадагы тапшырмалар, ар кандай типтеги маселелер түрүндө алдын ала даярдалышы зарыл. Алгебра окуу предметинде окутуунун жана текшерүүнүн эффективдүү ыкмаларынан болуп көнүгүүлөрдү аткаруу, эсептерди, тексттүү маселелерди чыгаруу эсептелет. 

Бирок чыгармачылыкка негизделген тапшырмалар, маселелер азыркы учурда мектептин окуу предметинде жетиштүү эмес. Тапшырмалар окуучунун чыгармачылык жөндөмүн өнүктүрүүгө багытталбай, көбүнчө  үлгү боюнча окуу ишмердүүлүгүн калыптандырууну көздөйт. Окуу процессинде окуучунун ой жүгүртүүсүн өнүктүрүүгө багытталган тапшырмаларды түзүү жана сунуштоо зарыл. Эл аралык салыштырма изилдөөлөрдүн тапшырмалары математикалык билимдерди турмушта колдонуу аркылуу окуучунун дал ушул компетенттүүлүктөрүн иликтөөгө багытталган. 

Математиканы окутуунун активдүү методдору катары азыркы учурда проекттер методу, проблемалык метод, дидактикалык окутуучу оюндар, кейс-технология, портфолио, мээге чабуул ж.б. кеңири колдонулат. Мындан проекттер методуна жана портфолио технологиясына артыкчылыктуу маани берилет. Окутуу натыйжага багытталган учурда тескери байланыштын мааниси жогорулайт. Ал аркылуу мугалим жана окуучу дагы ар бир коюлган милдеттин аткарылышынын абалы тууралуу дембе-дем маалымат алып турат. Бул маалыматтын негизинде мугалим окуучунун ар бир кыймыл-аракетин, максатка жетүүдөгү ишмердүүлүгүн көзөмөлгө алып турат. 

Окутуунун натыйжага багытталышы окуучунун абалын билүүнү, анын негизинде окуу процессине түзөтүү киргизүүнү шарттайт. Предметтик куррикулумда ар бир бөлүм боюнча окуу материалын өздөштүрүп бүткөндөн кийин окуучунун окуу жетишкендиктерин баалоого арналган методдор келтирилген. Алардын ичинен контролдук иш, байкоо жүргүзүү, тестирлөө, презентациялоо менен катар өзүн өзү баалоо, бири-бирин баалоо ыкмалары дагы кеңири пайдаланууну көздөйт.

Математикалык окуу жетишкендиктерди баалоонун проблемаларын иликтөөдө (экинчи милдет) окуучунун билимин баалоо педагогикалык теориянын дагы, педагогикалык практиканын дагы проблемасы болуп эсептелери белгиленди. Эгерде проблеманын теориялык аспектиси окумуштууларды тынчсыздандырса, практикалык аспектиси мугалимдерди, ата-энелерди жана билим берүү мекемелерин тынчсыздандырып келүүдө. Окутуу процессинин натыйжага багыт алышы, көнүл борборунда натыйжанын турушун шарттайт. Болон процессинин документтеринде «окутуунун натыйжасы» түшүнүгү окутуунун аягында окуучу билүүгө, түшүнүүгө же жасоого жөндөмдүү боло турган билимдер, билгичтиктер жана компетенциялар деп белгиленген жана изилдөөбүздө биз ушул аныктаманы негиз кылып алдык. Окутуунун натыйжасы окуучунун окуу жетишкендиктеринин жыйындысы деп эсептелет. Биздин оюбузча, куррикулумда келтирилген үч деңгээлди негиз кылуу менен ар бир бөлүм боюнча окуучунун окуу жетишкендиктери аныкталып чыгышы зарыл. 

Адабияттарды талдоонун жыйынтыгына ылайык, математика боюнча окуучунун жетишкендиктерин баалоо объективдүүлүк, системалуулук, бирдей талаптуулук, маалымдуулук, ар тараптуулук, жекечелүүлүк жана тарбиялуулук принциптерин жетекчиликке алат. Педагогикалык баалоо боюнча аныктамаларга жана окумуштуулардын бул маселе боюнча көз караштарына ылайык, математика предметин окутууда окуучунун жетишкендиктерин баалоо төмөнкүдөй иш-аракеттерди камтыйт:
· ар бир тема жана бөлүм боюнча баалоонун критерийлерин жана көрсөткүчтөрүн иштеп чыгуу;
·  баалоонун каражаттарын иштеп чыгуу (тапшырмалар);

·  көрсөткүчтөрдүн фактылык маанилерин тактоо (баалоо процесси);

·  көрсөткүчтүн фактылык маанисин окутуунун пландалган натыйжасы менен салыштыруу (баалоо, жыйынтыктоо).

Бирок, иликтөөнүн натыйжасы көрсөткөндөй, окуучунун математикалык билимин баалоонун жыйынтыгы окутуунун сапатын арттырууга багытталбайт. Эгерде окуу материалын окуучу кандай өздөштүргөндө ага кандай баа кое тургандыгын мугалим билбесе, анда окуучунун жумушунун моралдык стимулу жоголот, эң негизгиси, окутуу максатына жетти деп айтууга болбойт. Диссертацияда математиканы окутууда педагогикалык баалоону уюштуруунун ыкмалары, топтолгон тажрыйбалар талдоого алынды.

Биздин изилдөөбүздө математиканы окутууда текшерүүнүн каражаттары тууралуу изилдөөлөргө жана практикалык тажрыйбаларга да талдоо жүргүзүлдү. Мында окуучунун окуу жетишкендиктерин баалоо үчүн ар кандай деңгээлдеги маселелердин, эсептердин, алардын ичинде чыгармачыл тапшырмалардын ролу чоң. Кыргыз эл мугалими, профессор И.Б.Бекбоев математикалык эсептердин маанисин кеңири чечмелейт. Анын ырастоосу боюнча математикалык эсептер – окутуунун максаты жана каражаты. Окутуунун каражаты болуусу менен катар математикалык эсептер жана маселелер баалоонун дагы каражаты болуп кызмат кылышат. Математиканы окутуунун абалын аныктоодо окуу куралдарында келтирилген математикалык эсептер текшерүүчү каражаттардын дээрлик 90%ын камтый тургандыгы белгилүү болду.

Диссертацияда окуучунун окуу жетишкендиктерин баалоонун негизги формаларынын бири деп эсептелген педагогикалык тестирлөөнүн аныктамасы боюнча окумуштуулардын пикирлери, компьютердик тесттин мүмкүнчүлүктөрү, анын салттуу баалоодон болгон айырмачылыгы тууралуу ой-пикирлер талкууга алынды. 

Изилдөөбүздүн «Алгебра предметин окутууда компьютердик адаптивдүү тестти түзүүнүн жана колдонуунун методикасы» аттуу экинчи бөлүмүндө үчүнчү жана төртүнчү милдеттерин чечүү маселеси каралды. Математиканы окутууда компьютердик адаптивдүү тестти колдонуунун мүмкүнчүлүктөрүн иликтөөдө адегенде компетенттүүлүккө багытталган окутуу, окуучулардын өзгөчөлүктөрүн эске алуунун негизинде окуу ишмердүүлүгүн уюштуруу зарылдыктары белгиленди. Адаптивдүү окутуу системасы окутууну жекелештирүүгө багытталган. Компьютердик окутууну системалары, Web-технологиялар адаптивдүү окутуунун мүмкүнчүлүктөрүн эффективдүү түрдө ишке ашыра алат. Бул учурда адаптивдүү система төмөнкүдөй иш-аракеттерди камтыйт:

· мугалим окуу материалын бардык окуучуларга түшүндүрөт;
· мугалим окуучулар менен жекече иштейт;
· окуучулар өз алдынча иштешет.

Окутуу жана текшерүү процессине адаптивдүүлүктүн элементтерин пайдалануунун көп жылдык тарыхы бар. Адаптивдүүлүктүн идеялары Я.А.Коменскийдин, К.Д.Ушинскийдин эмгектеринде айтылып, Дж.Райстын, Дж.Фишердин жана А.Биненин эмгектеринде иликтенген. Кийин педагогикалык өлчөөлөрдүн Item Response Theory (IRT) математикалык теориясында бул идея реалдуу түрдө ишке ашырылган. 

ХХ кылымдын 80-90-жылдарында алгачкы компьютердик тесттер түзүлүп, билим берүү мекемелеринде активдүү пайдалана баштаган. Буга Г.Кингсберинин, Дж.Вейстин, В.С.Аванесовдун жана М.Б.Челышкованын изилдөөлөрү негиз болуп бере алган. Адаптивдүү тестирлөө - бул мурунку жообуна жараша ар бир окуучуга берилүүчү тапшырманын санын жана татаалдыгын жөнгө салып туруучу тестирлөө (В.С.Аванесов). Эгерде сыналуучу тапшырмага туура жооп берсе, анда кийинки берилүүчү тапшырма мурункуга караганда оорураак, эгерде сыналуучу жооп бере албай калса, кийинки бериле турган тапшырма жеӊилирээк болот. Окумуштуулардын айтымында тестирлөөнүн токтотулушунун критерийлеринен болуп төмөнкүлөр эсептелет: 

· катары менен бир нече туура эмес жооп алынса;

· тапшырманын татаалдыгынын окуучунун даярдык деӊгээлине берилген тактыкка жетсе ([image: image2.png]B; ~ 6;)



;

· тестирлөөнүн убактысы түгөнсө.

Биздин изилдөөбүздө, педагогикалык тестирлөөнүн объективдүүлүк, системалуулук, илимийлүүлүк, тескери байланыш ж.б. принциптери математиканы окутууда адаптивдүү тестирлөөнү уюштурууга тиешелүү болгон башкаруучулук, дифференциялоо, жекелештирүү, оптималдаштыруу, ирээттүү уюштуруу принциптери менен толукталды. Диссертацияда аталган принциптердин маӊызы, компьютердик адаптивдүү тестирлөөнүн варианттары кеӊири чечмеленди.

Адаптивдүү окутуу, контролдоо жана педагогикалык тестирлөө боюнча илимий жана методикалык адабияттарды иликтөөнүн, практикалык тажрыйбаларды жалпылоонун негизинде, биздин изилдөөбүздө компьютердик адаптивдүү тестирлөөнүн төмөнкүдөй модели иштелип чыкты (1-сүрөт). 
Компьютердик адаптивдүү тестирлөө, келтирилген сүрөткө ылайык, үч негизги блокту камтыйт. Биринчи блокто тесттик тапшырмалардын базасын түзүү жана программалык жабдылышын түзүү иш-аракеттери параллелдүү түрдө аткарылат. Адаптивдүү тестти түзүүдөгү негизги талаптар болуп: максаты, кыскалыгы, технологиялуулугу, текстти баяндоонун логикалык формасы, жооптор үчүн орундун аныкталгандыгы, баалоо эрежелеринин бир өңчөй болушу, тапшырмалардын элементтеринин жайгашуусунун тууралыгы, бардык окуучулар үчүн инструкциялардын бир өңчөйлүгү, тапшырманын формасына жана мазмунуна инструкциясынын адекваттуу болушу эсептелет. Экинчи - компьютердик адаптивдүү тестирлөөнү уюштуруу блогу окутуу процессинде анын колдонулушун шарттайт. Окуучунун берген жообуна ылайык компьютер анын тууралыгын жана тестирлөөнү токтотуу критерийин текшерип турат. Тестирлөөнү аяктоо критерийдин көрсөткүчүнө жараша болот.
 SHAPE  \* MERGEFORMAT 



1-сүрөт. Компьютердик адаптивдүү тестирлөөнү уюштуруунун модели
Үчүнчү - жыйынтыктоочу блокто окуучуга баа коюлат, бардык класстын окуучуларынын окуу жетишкендиктери таблица түрүндө же диаграмма түрүндө көрсөтүлөт. 

Изилдөөнүн төртүнчү милдетине ылайык, компьютердик адаптивдүү тесттин базасын жана программалык жабдылышын түзүүнүн технологиясы иштелип чыкты. Адаптивдүү тесттин базасы ылайыктуу тесттик формадагы тапшырмаларды түзүүнү, апробациялоону жана татаалдыгы боюнча жайгаштырууну талап кылат. 

Тапшырмаларды ар түркүн көз караштан алып карап мүнөздөөгө болот. Билим берүүнүн мазмунунун көз карашынан алып караганда, тапшырма мазмунду ишке ашыруучу формалардын бири деп эсептелет. Окутууга ишмердүүлүк мамиленин өңүтүнөн карасак, тапшырма – окуучулардын окуу ишмердүүлүгүн башкаруунун каражаты. Окуучу менен мугалимдин өз ара аракеттенүү көз карашынан караганда, тапшырмалар мугалимдин ишмердүүлүгүнүн каражаты жана окуучунун окуу аракети деп да аныкталат. Алар окутуу процессинде билимдерди өздөштүрүү, материалды бышыктоо, билгичтиктер менен көндүмдөрдү, интеллектуалдык жана чыгармачыл жөндөмдүүлүктөрдү калыптандыруу, өнүктүрүү жана текшерүү функцияларын аткарышат. Адаптивдүү тестти түзүүдө алгач тесттик формадагы тапшырмаларды түзүп алуу, андан кийин тесттик тапшырмага айландыруу жана педагогикалык тестти куруп чыгуу шартталат. 

IХ класстын Алгебра предмети боюнча тесттик формадагы тапшырмаларды иштеп чыгууда тапшырманын татаалдык деңгээлин аныктап алуу маанилүү. Биздин изилдөөбүздө үч деңгээлдүү тапшырмаларды түзүү шартталды. Биринчи деңгээлдеги тесттик тапшырмалар окуучунун үлгү боюнча, алгоритм боюнча иш аткаруу билгичтигин мүнөздөйт. Мындай тапшырмалар практикалык жана акыл аракеттерин үлгү аркылуу аткарууну, өздөштүрүлгөн билимди олуттуу кайра өзгөртүүсүз түздөн-түз пайдаланууну, типтүү маселелерди чечүүнү талап кылат. Бул деңгээлдеги тапшырмалардан болуп алгоритмдик ыраатуулукту жана шайкештикти түзүүгө арналган тесттик формадагы тапшырмалар эсептелет.
Экинчи деңгээлдеги тесттик тапшырмалар жөнөкөй курамдагы ишмердүүлүктү мүнөздөп, өздөштүрүлгөн алгоритмди окуучу башка бир абалда колдонууну болжойт. Мындай тапшырмаларды окуялардын же объектилердин ортосундагы байланыштарды түзүүдө, математикалык жана логикалык амалдарды аткарууда колдонууга болот. Үчүнчү деңгээлдеги тапшырмалар татаал курамдагы ишмердүүлүктү мүнөздөйт жана ишмердүүлүктүн элементтерин өз алдынча түзүп чыгууга жана негиздөөгө багытталат. Булар чыгармачылык элементтерди камтыйт жана билим менен билгичтиктерди тааныш эмес, кээ бир убакта күтүлбөгөн жаңы кырдаалдарда колдонууну мүнөздөйт. 

Педагогикалык тесттерди түзүү боюнча адабияттарды анализдөө бизге IX класстын Алгебра предмети боюнча компьютердик адаптивдүү тесттик базаны түзүүнүн төмөнкү этаптарын аныктоого мүмкүндүк берди:

1. Тестирлөөнүн максатын коюу, мазмунун аныктоо.

2. Тесттин спецификациясын түзүү (пландаштыруу).

3. Тесттик формадагы тапшырмаларды иштеп чыгуу.
4. Тапшырмаларды аппробациялоо жана аларды коррекциялоо,
компьютерге тесттик база катары жайгаштыруу.

Берилген этаптардын ар бири бул главанын экинчи параграфында мүнөздөлгөн. Сунушталган моделге ылайык, компьютердик адаптивдүү тестирлөөнү уюштуруу үчүн ылайыктуу программалар иштелип чыгышы кажет. Адаптивдүү тесттин негиздүү иш-аракеттерин автоматташтыруучу программалар программалык жабдылыш аркылуу бир системага биригишет. 

Программалык жабдылыш көпчүлүк учурда төмөнкүдөй структуралык бөлүктөрдөн турат. 1) даярдоо жана редакциялоо программасы деңгээлдүү тапшырмаларды жайгаштыруу жана редакциялоо иш-аракеттерин камтыйт. Мындай программа окуучунун жана мугалимдин кирүү барагынан, тесттик тапшырмаларды киргизүү, оңдоо, тестирлөөнү уюштуруу, статистикалык маалыматтарды түзүү бөлүктөрүнөн турат. 2) тестирлөө программасы сыноонун бардык процессин камтып, тапшырманы окуучуга сунуштоону, окуучунун жообун аныктоону жана жооп менен кошо окуучунун өздөштүрүү деңгээли жөнүндө маалыматты топтоону жана жыйынтыктоону камсыз кылат. 3) жыйынтыктарды иштетүү программасы ар бир окуучу, же жалпы класс үчүн жыйынтык чыгарууга арналган. 

Изилдөөбүздүн үчүнчү главасы «Компьютердик адаптивдүү тестти колдонуу боюнча эксперименталдык иликтөөлөр жана алардын натыйжасы» деп аталды. Мында изилдөөнүн бешинчи милдетин чечүү маселеси каралган. Изилдөөдө IХ класстын Алгебра предметин окутууда компьютердик адаптивдүү тестти колдонуунун эффективдүүлүгүн текшерүү максатында педагогикалык эксперимент уюштурулду. Педагогикалык эксперимент үч этап менен (констатациялык, изденүүчү, окутуп-үйрөтүүчү эксперименттер) өткөрүлдү. 

Констатациялык эксперимент 2009-2010-жылдарда өткөрүлүп, мында мектеп окуучуларынын математикалык окуу жетишкендиктерин тестирлөөнүн абалы иликтенди: тестирлөөдө окуучулардын академиялык билимдерин баалоо басымдуулук кылат; баалоонун жыйынтыктары окутуунун жыйынтыктарын жакшыртууга багытталган эмес. 

Изденүүчү эксперимент Нарын шаарындагы №8 Арстанбек Буйлаш уулу атындагы орто мектебинин базасында (2010/2011 окуу жылы) өткөрүлгөн. Эксперименттин максаты: IX класстын Алгебра предметинин конкреттүү бөлүмү боюнча компьютердик адаптивдүү тестти түзүү, аны окутуу процессинде апробациялоо. Экспериментти уюштуруу үчүн «Квадраттык функция» бөлүмү жана тогузунчу класстын бир классы (IX б класс – 36 окуучу) тандалып алынды. Бөлүмдү өздөштүрүүнүн абалын билүү үчүн жыйынтыктоочу текшерүүнү уюштуруу белгиленди. 
Сунушталган моделге ылайык, аталган бөлүмдүн түйүндүү түшүнүктөрүн өздөштүрүүнүн абалын аныктоого карата тесттик формадагы 60 тапшырма даярдалды. Тапшырмалар Нарын шаарынын, Нарын районунун, Тогуз-Торо районунун, Бишкек шаарынын мектептеринде апробацияланды. Апробацияга 420 окуучу катышты. Тапшырманын татаалдыгы ТАР (Test Analysis Program) компьютердик статистикалык пакети аркылуу аныкталды. Компьютердик адаптивдүү тесттин программасы РНР программалоо тилинде түзүлүп, 4-5 окуучунун катышуусунда апробациядан өткөрүлдү.
Тестирлөө учурунда ар бир окуучуга адегенде орточо татаалдыктагы тапшырма сунушталды. Даярдыктын деңгээлине жараша окуучулар ар түрдүү сандагы, орто эсеп менен 18 ден 34кө чейин тапшырмаларды аткарышты.

Изденүүчү эксперимент төмөндөгүдөй жыйынтыктарды алууга мүмкүндүк берди:
1. Компьютердик адаптивдүү тест менен иштөөдө окуучулардын жогорку деңгээлдеги кызыгуулары жана активдүүлүгү байкалды.
2. Окуучулардын билим деңгээли салыштырмалуу түрдө кыска мезгилдин аралыгында аныкталды.

3. Мугалим окуучулардын аракетине байкоо жүргүзүүгө жана окуучулардын билими менен билгичтиктерин текшерүү процессин башкара билүүгө мүмкүндүк алды. 

4. Компьютердик адаптивдүү тестирлөөнү уюштуруу, объективдүү жана оперативдүү маалыматтарды алуу аны текшерүүнүн башка түрлөрүндө да колдонуу максатка ылайык экендигин көрсөттү.

Окутуп-үйрөтүүчү эксперимент 2011-2014-жылдардын аралыгында төмөнкү жалпы билим берүүчү мектептерде өткөрүлдү: Нарын шаарындагы №8 А.Буйлаш уулу атындагы орто мектеби, Ат-Башы районундагы Ой-Терскен, Нарын районундагы Актан Тыныбек атындагы орто мектеби, Жалал-Абад облусунун Тогуз-Торо районундагы Казарман айылынын «Макмал» орто мектеби. Окутуп-үйрөтүүчү эксперимент бизге изилдөөнүн негизги жоболорун текшерүүгө жана компьютердик адаптивдүү тестирлөөнү уюштуруунун эффективдүүлүгүн айкындоого мүмкүндүк берди.

Эксперименталдык иштер «Квадраттык функция», «Теңдемелер жана эки өзгөрмөлүү барабарсыздыктар», «Арифметикалык прогрессия» бөлүмдөрүн окутуу процессинде өткөрүлдү. Эксперименттин жүрүшүн баяндоо «Квадраттык функция» аттуу бөлүмдү окуп үйрөнүүнүн мисалында жүргүзүлмөкчү. Эксперименттин жүрүшүндө окуу жетишкендиктери болжол менен бирдей болгон контролдук жана эксперименталдык класстар тандалып алынды. Эксперименталдык класстардан бардыгы болуп 311 окуучу, ал эми контролдук класстардан 314 окуучу катышты. Текшерүүнү уюштуруу үчүн аталган бөлүмдүн маанилүү түшүнүктөрү, таанып-билүүчүлүк аракеттери, окуучулардын ой жүгүртүү операциялары такталып чыкты.

Темалык текшерүүнү уюштуруу үчүн 30, ал эми жыйынтыктоочу текшерүү үчүн 60 тапшырма иштелип чыккан. Эксперимент башталар алдында окуучулардын даярдыктарынын баштапкы деңгээлин билүү максатында алдын-ала текшерүү жүргүзүлдү. Эксперименталдык жана контролдук класстардагы алдын-ала текшерүүнүн жыйынтыктары өздөштүрүү коэффициенти К =

 формуласы боюнча аныкталды. Мында: ni–туура аткарылган тапшырмалардын саны, n–сунушталган тапшырмалардын саны. 
Эксперименталдык жана контролдук класстардагы алдын-ала текшерүүнүн жыйынтыктары төмөнкүдөй болду. 

1- таблица. Алдын-ала текшерүүнүн натыйжалары

	Класстар
	Окуучулар
	Өздөштүрүү коэффициенти боюнча

	
	
	К2<0,55
	0,55(K3<0,70
	0,70(K4<0,85
	К5(0,85

	Экспер.
	311
	102 (32,8%)
	141 (45,3%)
	54 (17,4%)
	14 (4,5%)

	Контр.
	314
	104 (33,1%)
	138 (44%)
	61 (19,4%)
	11 (3,5%)


Таблицанын негизинде гистограмма түзүлдү (2-сүрөт).
Таблицадан жана гистограммадан көрүнүп тургандай, алдын-ала текшерүүдө окуучулардын «Квадраттык функция» бөлүмүн окуп-үйрөнүү алдындагы баштапкы деңгээлдери жалпысынан бирдей экендиги белгилүү болду.
Пландаштырылган сааттарга жараша «Квадраттык үч мүчө жана анын тамырлары», «Квадраттык функциянын графигин түзүү» жана «Бир өзгөрмөлүү барабарсыздыктар» темаларын окутууда окуу материалын өздөштүрүү абалын билүү жана өз учурунда түзөтүү киргизүү үчүн компьютердик адаптивдүү тесттер түзүлүп, окутуу процессинде колдонулду. Контролдук класстагы окутуу процессинде жазуу жүзүндөгү текшерүү иштери жана бланк түрүндөгү тесттер колдонулду. 

2-сүрөт. Алдын-ала текшерүүнүн жыйынтыктары
Бөлүмдү окуп-үйрөнүүдөгү негизги максат болуп окуучулардын функциянын графиктерин түзүү, квадраттык үч мүчөнүн тамырларын табуу, бир өзгөрмөлүү барабарсыздыктарды чыгаруу билгичтиктерин калыптандыруу эсептелет. Бөлүм окулуп бүткөндөн кийин жыйынтыктоочу текшерүү уюштурулду. Эксперименталдык жана контролдук класстардагы текшерүүнүн жыйынтыктарынын салыштырмалуу таблицасы жана гистограммасы түзүлдү.

2- таблица. Жыйынтыктоочу текшерүүнүн натыйжалары

	Класстар
	Окуучулар
	Өздөштүрүү коэффициенти боюнча

	
	
	K2<0,55
	0,55(K3<0,70
	0,70(K4<0,85
	К5(0,85

	Экспер.
	311
	19 (6,1%)
	106 (34,1%)
	118 (37,9%)
	68 (21,9%)

	Контр.
	314
	31 (9,9%)
	115 (36,6%)
	112 (35,7%)
	56 (17,8%)


IX класстын Алгебра окуу предметин окуп-үйрөнүү боюнча компьютердик адаптивдүү тестти колдонуунун эффективдүүлүгү төмөнкү критерийлердин негизинде текшерилди:

1.Салттуу формадагы текшерүүнүн жана компьютердик адаптивдүү тесттин жыйынтыктарын салыштыруу. Изилдөө эксперименталдык класстын окуучуларынын окуу жетишкендиктеринин деңгээли бир кыйла өскөндүгүн көрсөттү. Эгерде алдын-ала текшерүү процессинде эксперименталдык класстардын 68 (21,9%) окуучусунун өздөштүрүү коэффициенти 0,70 жана андан жогору болсо, жыйынтыктоочу текшерүүнүн жыйынтыгында 186 окуучу, башкача айтканда окуучулардын көбү (59,8%) жакшы жана эң жакшы жыйынтыктарды көрсөтүшкөн.

3-сүрөт. Жыйынтыктоочу текшерүүнүн натыйжалары
2.Окуучулардын окуу жетишкендигинин даражасын В.П.Симоновдун методикасы боюнча аныктоо. 
Эксперименталдык класстардагы алдын-ала текшерүүнүн жыйынтыктары боюнча окуучунун окугандык даражасы (ООД) төмөнкүдөй болду:

Анда ООДАК = 0,36. Ушундай эле жол менен окуучулардын жыйынтыктоочу текшерүүсүндө алардын окуп үйрөнүү деңгээли чыгарылат: ООДЖЭ = 0,59 и ООДЖК = 0,55.

Изилдөөнүн эффективдүүлүк коэффициенти 
[image: image8.wmf]ЖК

ЖЭ

ЭФ

ООД

ООД

=

.

К

 катышы менен чыгарылат. Көрүнүп тургандай К.эф.>1, демек биздин эксперименталдык изилдөөбүз өзүнүн эффективдүүлүгүн көрсөтүп жатат.

Компьютердик адаптивдүү тестти колдонуу менен окуучулардын жетишкендиктерин баалоодо 40%дын тегерегинде убакытты үнөмдөөгө болору эксперименталдык иликтөөнүн жыйынтыгы менен белгилүү болду. 

Эксперименттин аягында эксперименталдык класстын окуучуларынын арасында сурамжылоо жана мугалимдер менен аңгемелешүү өткөрүлдү. Сурамжылоого катышкан окуучулардын 77,8% тесттик тапшырмалар окуу ишмердүүлүктү активдештирүүгө түрткү берет деп эсептешет. 91,9% окуучу тестирлөөнүн компьютердик вариантын артык көрүшөт, ал эми 85,7% окуучу компьютердик адаптивдүү тестирлөө баалоонун объективдүүлүгүн камсыз кылат деп эсептешет.

ИЗИЛДӨӨНҮН ЖАЛПЫ ЖЫЙЫНТЫКТАРЫ

Компьютердик адаптивдүү тестирлөө проблемасы боюнча теориялык изилдөөнүн жана аны IX класстын Алгебра предметин окутуу процессинде пайдалануу маселелерин иликтөөнүн натыйжасы төмөнкүдөй жалпы жыйынтыктарды чыгарууга мүмкүндүк берди.

1.
Компетенттүүлүк мамилеге негизделген окутууга өтүүдө, окуучулардын заманбап сапаттарын камсыз кылууда математикалык билим берүүнүн ролу жогору экендиги талашсыз. Математика предметин окутуунун максаты «билим берүүчүлүк» парадигмасынын алкагынан чыгып, «компетенттүүлүк» парадигмасына ылайыкталып коюлушу керек. Бул ырастоолорго ылайык, изилдөөдө математиканы окутуунун структурасы: максаты окуучунун аракеттери аркылуу койуу; натыйжанын деңгээлин аныктап алуу; текшерүүчү каражаттарды даярдоо; окуу материалынын мазмунун аныктоо; тиешелүү методдорду жана формаларды тандап алуу жана окутуу процессин уюштуруу; окуу жетишкендиктеринин деңгээлин баалоо түрүндө аныкталды.
2.
Математиканы окутуудагы баалоо тажрыйбасын иликтөөдө, окуучунун билимин баалоонун жыйынтыгы окутуунун сапатын арттырууга багытталбай тургандыгы белгилүү болду. Окутуунун бардык этабында натыйжа көзөмөлгө алынып турушу зарыл. Бул максатта баалоонун критерийлери менен көрсөткүчтөрү математика окуу предметинин ар бир тема жана бөлүмдөрү боюнча аныкталышы зарыл. Окуучунун окуу жетишкендиктерин баалоонун заманбап формаларынын бири болуп азыркы күндө педагогикалык тестирлөө эсептелет. Ал сапаттуу тестти даярдоону жана аны пайдаланууну шарттайт. Окутуу процессинде компьютердик технологиянын колдонулушу компьютердик тесттерди түзүү жана колдонуу зарылдыгын пайда кылган.
3.
Адаптивдүү тестирлөө – бул окуучунун мурунку жообуна жараша ага берилүүчү тапшырманын санын жана татаалдыгын жөнгө салып туруучу тестирлөө. Биздин изилдөөбүздө, педагогикалык тестирлөөнүн принциптери менен катар, адаптивдүү тестирлөөгө тиешелүү болгон, башкаруучулук, дифференциялоо, жекелештирүү, оптималдаштыруу, ирээттүү уюштуруу принциптери дагы жетекчиликке алынышы керек деп белгиленди. Бул принциптерге негизделген компьютердик адаптивдүү тестирлөөнү уюштуруунун модели математика предмети боюнча окуучунун жетишкендиктерин объективдүү жана так баалоого жардам берет. 
4.
Математика предмети боюнча тесттик формадагы тапшырмаларды түзүү компьютердик адаптивдүү тесттин базасын түзүүнүн негизги этаптарынын бири болуп эсептелет. Компьютердик адаптивдүү тесттин базасында тесттик формадагы тапшырмалар татаалдык деңгээлдери боюнча жайгашышы максатка ылайыктуу. Компьютердик адаптивдүү тестти түзүү төмөнкүдөй этаптарды камтыйт:

· тестирлөөнүн максатын коюу, мазмунун аныктоо;
· тесттин спецификациясын түзүү (пландаштыруу);
· тесттик формадагы тапшырмаларды иштеп чыгуу;
· тапшырмаларды  аппробациялоо  жана  аларды коррекциялоо, компьютерге тесттик база катары жайгаштыруу.
Биздин изилдөөбүздө компьютердик адаптивдүү тестирлөөнүн программалык жабдылышы - даярдоо программасы, тестирлөө программасы жана жыйынтыктарды иштетүү программасы деген компоненттерди камтып туруусу максаттуу деп белгиленди.
5.
IX класстын Алгебра предметин окутуу процессинде компьютердик адаптивдүү тестирлөөнү колдонуу текшерүүнүн эффективдүүлүгүн арттыра алат. Муну биздин эксперименталдык иликтөөбүз далилдей алды. Мындай натыйжа окуу материалын структуралык анализдөөнүн, окуучунун жетишкендиктерин так аныктоонун, ага карата тиешелүү тапшырмаларды даярдап алуунун, компьютердин мүмкүнчүлүктөрүн туура пайдалануунун натыйжасында пайда болду.

Бул изилдөөнүн жыйынтыгы аркылуу окуучунун окуу жетишкендиктерин баалоонун проблемасы толук чечилди деп айтууга болбойт. Изилдөөнүн натыйжасы менен кийинки улантыла турган изилдөөлөрдүн багыттары пайда болду десек болот:

· жогорку окуу жайында дистанттык билим берүүдө компьютердик адаптивдүү тестирлөөнүн технологиясын иштеп чыгуу;

· мектептердин билим берүү сапатына мониторинг жүргүзүүдө, мугалимдердин профессионалдык сапатын баалоодо компьютердик адаптивдүү тестирлөөнү колдонуунун жолдорун аныктоо.

Практикалык сунуштар:

1. Компьютердик адаптивдүү тесттин тапшырмаларын түзүүдө окуу материалына структуралык анализ жүргүзүп, тиешелүү билимдерди, билгичтиктерди, көндүмдөрдү, чыгармачыл жана интеллектуалдык жөндөмдөрдү аныктап чыгуу керек.
2. Текшерилүүчү түшүнүктөрдү эске алуу менен түзүлгөн тесттик формадагы тапшырмалар аппробацияланып, деңгээлдери боюнча база катары компьютерге сакталуусу зарыл.
3. Тестирлөөдөн кийин өздөштүрүлбөй калган түшүнүктөрдү жоюу максатында мугалим ар бир окуучуга жекече мамиле кылуусу зарыл.

РЕЗЮМЕСИ

Түйүндүү сөздөр: педагогикалык баалоо, окуучунун окуу жетишкендиктери, окутуунун натыйжасы, педагогикалык тест, тесттик формадагы тапшырмалар, компьютердик адаптивдүү тест.

Изилдөөнүн объектиси: IX класста Алгебра предметин окутуу процесси.

Изилдөөнүн максаты: орто мектептин IX классынын окуучуларынын математикалык окуу жетишкендиктерин компьютердик адаптивдүү тестти колдонуу аркылуу баалоонун дидактикалык негиздерин иштеп чыгуу жана анын эффективдүүлүгүн илимий эксперименталдык түрдө аныктоо.

Изилдөөнүн методдору: окуучунун окуу жетишкендиктерин баалоо проблемалары боюнча адабияттарды талдоо, алгебра предметин окутуу процессинин структурасын талдоо, компьютердик адаптивдүү тестирлөөнү моделдештирүү, тесттик формадагы тапшырмаларды системалаштыруу, компьютердик адаптивдүү тестти түзүүнүн этаптарын жалпылоо, педагогикалык эксперимент жүргүзүү.

Изилдөөнүн илимий жаңылыгы:
· негизги мектепте математиканы окутуу процессинин структурасы

такталды;

· математиканы окутууда окуучунун окуу жетишкендиктерин 
баалоонун механизми аныкталды;

· окутуу процессинде компьютердик адаптивдүү тестирлөөнү 
уюштуруунун модели түзүлдү;

· компьютердик адаптивдүү тестти түзүүнүн этаптары иштелип 
чыкты.
Алынган натыйжалардын практикалык мааниси. 

Иштелип чыккан тесттик тапшырмаларды жана программалык жабдылышты мектептин окутуу процессинде колдонууга болот. Изилдөөнүн материалдары мектеп мугалимдери үчүн окуучунун окуу жетишкендиктерин баалоодо методикалык көрсөтмө болуп бере алат. Изилдөөнүн натыйжасында иштелип чыккан компьютердик адаптивдүү тестти башка окуу предметтери үчүн дагы колдонууга болот.


РЕЗЮМЕ

диссертационного исследования Жунусакуновой Айжаркын Данияровны на тему: «Дидактические основы обучения математике в основной школе с использованием компьютерных адаптивных тестов» на соискание ученой степени кандидата педагогических наук по специальности 13.00.02. – теория и методика обучения и воспитания (математика)

Ключевые слова: педагогическое оценивание, учебные достижения учащихся, результат обучения, педагогический тест, задания в тестовой форме, компьютерный адаптивный тест.
Объект исследования: процесс обучения предмету Алгебра (IX класс).

Цель исследования: разработка дидактической основы оценивания учебных достижений по математике учащихся IX классов средней школы с использованием компьютерных адаптивных тестов и обоснование ее эффективности путем экспериментального исследования.

Методы исследования: анализ литератур по проблемам оценивания учебных достижений учащихся, анализ структуры обучения предмету Алгебра, моделирование компьютерного адаптивного тестирования, систематизация заданий в тестовой форме, обобщение этапов разработки компьютерных адаптивных тестов, организация педагогического эксперимента.

Научная новизна исследования:
· уточнена структура процесса обучения математике в основной 
школе;

· выявлены механизмы оценивания учебных достижений учащихся по математике;

· разработана модель организации компьютерного адаптивного 
тестирования в процессе обучения;

· разработаны этапы создания компьютерного адаптивного теста.

Практическая значимость исследования.
Разработанные тестовые задания и программное обеспечение могут быть использованы в учебном процессе школ. Материалы исследования могут быть использованы учителями школ в качестве методического указания при оценивании учебных достижений учащихся. Разработанная в результате исследования компьютерный адаптивный тест может быть использован и для других учебных предметов.



SUMMARY

Scientific research work of Junusakunova Aijarkyn Daniarovna by the theme "Didactic bases of teaching mathematics in the secondary school using computer adaptive tests" for the candidate of pedagogical sciences degree, on specialty 13.00.02. - Theory and method of training and education (mathematics). 

Keywords: pedagogic assessment, educational achievements of the students, tteaching result, pedagogic test, tasks in  test forms,  computer adaptive test. 

Object of research: process of teaching mathematics in grade 9. 

Objective: elaboration of didactic bases of educational achievements evaluation in mathematics, based on computer adaptive tests. 

Methods: Analysis of  literature on  students' achievements evaluation, summarizing the structure of teaching mathematics, modeling of computer adaptive testing, classification of tasks in  test forms,  generalizing the steps in  designing of computer adaptive tests,  organization of  pedagogical experiment. 

Scientific novelty of the research: 
· The structure of teaching mathematics in the secondary school is detailed; 

· The mechanism of the evaluation of the students' achievements in mathematics is defined; 

· The model   of computer adaptive testing organization in the teaching process is developed;
· The stages of  creating computer adaptive test is developed.

The practical significance of the study results: 

Developed test tasks and software program can be used in educational process of the school. Research materials can be used by school teachers as methodological guidance in evaluating the students’ educational achievements. The computer adaptive test that is developed during the research can be also used for other subjects.

